
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Sharqiy Turkistonda Rossiya va Britaniya oʻrtasidagi raqobat, avvalambor, ularning 

imperialistik ambitsiyalari va geosiyosiy manfaatlaridan kelib chiqqan edi. Har ikki davlat 

strategik jihatdan Oʻrta Osiyoga yaqin joylashgan mintaqada oʻz taʼsirini kengaytirishga intildi. 

XIX asr boshida jahon tarixida xalqaro munosabatlar yanada keskinlashdi. Dunyoning yirik 

imperiyalari oʻrtasida mustamlakalarga ega boʻlish, ulkan xom-ashyo zaxiralari ustidan nazorat 

oʻrnatish hamda strategik ahamiyat kasb etuvchi mintaqalarda oʻz mavqelarini yanada 

mustahkamlash asosiy vazifaga aylandi. Shunday hudud sanalgan Turkiston oʻlkasi ham bu 

kurashlardan chetda qolmadi. Mazkur mintaqada siyosiy manfaatlarning toʻqnashuvini qator 

sabablari bor edi. Ushbu omillar, avvalo, qulay geografik sharoit, ikkinchidan katta miqdordagi 

iqtisodiy manbalarning mavjudligi, uchinchidan esa kelgusidagi harakatlar uchun strategik 

ahamiyatga ega ekanligi bilan izohlanar edi [5; 5-b.]. 

Rossiyaning Oʻrta Osiyoga ekspansiyasi “Katta oʻyin” siyosatining bir qismi boʻlib, uning 

maqsadi Britaniya imperiyasining mintaqadagi taʼsiriga qarshi turish hamda, Britaniyaning 

janubiy hududlariga boʻlgan potensial yurishlariga qarshi bufer zonani taʼminlashga qaratilgan 

edi. Rossiya imperiyasi Nikolay I boshchiligida XIX asrda sharqqa qarab yurish boshladi. 

Ularning pirovard maqsadi asosiy savdo yoʻllari ustidan nazorat oʻrnatish va qimmatli 

manbalarga ega boʻlish edi. Britaniya imperiyasi ham Janubiy Osiyoda mustahkam oʻrnashgan 

holda, oʻz mustamlakalarini himoya qilibgina qolmasdan balki, Turkiston hududiga katta 

qiziqish bilan kirib kela boshladi.  

XIX asrda Sharqiy Turkistonda rus-ingliz raqobati haqida manbalar va adabiyotlar 

miqdori salmoqli hisoblanadi. “Katta oʻyin” siyosati davrida va undan keyingi “Sovuq urush” 

davrida koʻplab harbiylar, tarixchilar, sayohatchilar, jurnalistlar va boshqa soha vakillari 

tomonidan qiziqarli adabiyotlar, maqolalar chop etildi. Rus tarixchilari Ch.Valixonov, 

N.Veselovskiy, M.Terentyev, N.Xalfin, D.Isiyev, V.Moiseyevlar asarlarida Rossiya imperiyasining 

Oʻrta Osiyoga kirib kelishi, elchilar joʻnatilishi, bosib olishi va amalga oshirilgan ekspeditsiyalar 

haqida maʼlumot beradi. Ingliz tilida M.Forsayt, G.Geyuord, P.Hopkrik, Hodong Kimlarning 

asarlarida ham ingliz ekspeditsiyalari, elchilik munosabatlar va kelishuvlar haqida maʼlumot 

beriladi.  

XIX asr 60-yillar oxirida Sharqiy Turkistondagi mavjud siyosiy vaziyatdan unumli 

foydalangan Yoqubbek hududda oʻz mavqeyini yanada mustahkamlab oladi. Bu jihat yirik 

davlatlarni unga nisbatan olib borayotgan siyosatini oʻzgartirishga majbur qildi. Endi Qoshgʻar 

Rossiya, Angliya va Turkiyaning oʻz taʼsir doiralariga olish yoʻlidagi kurashda geosiyosiy 

maydonga aylandi. Mazkur davrda Rossiya uchun Qoshgʻar savdo aloqalari uchun muhim 

sanalsa, Yoqubbek uning davlati rasmiy tanilishidan manfaatdor boʻlgan. Hatto Badavlat 

manjurlarga qarshi kurashish yoʻlida ruslardan qurol sotib olishga umid qilgan edi [5; 63-b.]. 

Angliya Sharqiy Turkistonda oʻz taʼsirini kuchaytirishga intildi, XIX asrning 40-yillarida 

Panjobni bosib oldi va nihoyat, oldinga siljish uchun Afgʻoniston va Oʻrta Osiyoga yoʻl ochildi. 

Rossiyaning xatti-harakatlarini doimiy kuzatib bordi, inglizlar har qanday holatda ruslarni 

Yoqubbekka boʻladigan taʼsirini kuchayishiga qarshi edi. Bu kurashda London Yoqubxon, 

Qoshgʻar hukmdori yaqinlari va tarafdorlariga tayandi. Rossiya va Angliya uchun Sharqiy 

Turkiston nafaqat savdo bozori, balki strategik koʻprik sifatida ham muhim edi. Yettishahar 

davlati atrofidagi kurash Osiyodagi ingliz-rus raqobatining eng keskin daqiqalaridan biri boʻldi 

[3; 34-b.]. 

Dastlab, Yoqubbek Yettishahar davlatining joylashuvini hisob olib, Rossiya imperiyasi 

bilan yaqinlashishga harakat qila boshladi. Chunki Rossiya imperiyasi uning davlatini tan olishi, 

Yoqubbekka katta imkoniyatlarni ochib berardi. Jumladan, u davlatini zamonaviy qurollar bilan 

taʼminlab olishi, keyinchalik manjurlarga qarshi kurashishda Rossiyaga tayanishi, ingliz 

bosqiniga qarshi turishi mumkin edi. 

1867-yil yozida Yoqubbek butun Qoshgʻariyani zabt etganida, uning Markaziy Osiyoda 

ikki buyuk davlat oʻrtasidagi raqobatga aralashmaslik imkonsiz edi. U dastlab Rossiya bilan 

barcha siyosiy va tijorat aloqalarini toʻxtatishga harakat qildi. U savdo orqali kirib kelishini, 

harbiy kengayish bilan davom etishini tushungan boʻlishi mumkin. Rossiya Yoqubbek 

siyosatiga toqat qila olmadi, chunki u Xitoy hukumatidan muhim savdo imtiyozlariga ega edi 

[2; 139-b.] 1867-yili yozida polkovnik V.Poltoraskiy yuborgan vakilni qabul qilib, ikki davlat 

oʻrtasidagi savdo aloqalarini yoʻlga qoʻyish taklifini qoʻllab-quvvatlaydi. Tez orada Verniy 

shahriga Badavlat oʻzining shaxsiy munshiysi Toʻra Oxunni joʻnatgan. V.Poltoraskiyning ushbu 

uchrashuv toʻgʻrisida yuborgan raportida taʼkidlanishicha, Yoqubbek tomoni ruslar uchun 

Qoshgʻarda karvonsaroy ochishga, hatto xavfsizlikni taʼminlash maqsadida rus karvonlarini 

otliqlar bilan kuzatib manzilga bexatar yеtkazishni ham oʻz zimmasiga oladi. Biroq, rus tomoni 

bildirgan javobdan Yoqubbekni koʻngli toʻlmagan. Shunday boʻlsa-da 1868-yili Toshkentga endi 

general-gubernator Kaufman huzuriga elchi Shodi Mirzoni joʻnatadi. Bundan koʻzlangan 

maqsad Rossiya tomonidan Yettishahar davlatini mustaqil davlat sifatida tan olinishiga 

erishishdan iborat boʻlgan [5; 32–33-b.]. Rossiya hukmron doiralari Yoqubbek davlati bilan 

manfaatli savdo aloqalarini rivojlantirishga rozilik bildirdi, lekin Yettishahar davlatini tan 

olishga oshiqmadi, agar Sharqiy Turkiston hududidagi davlatni tan olsa Xitoy bilan tuzilgan 

Pekin shartnomasini bekor qilgan boʻlardi. Rossiya Sin imperiyasi bilan urush olib 

borishni xohlamasdi, Sharqiy Turkistonni Xitoyning tarkibiy qismi deb bildi. 

1868-yil oxirida Yoqubbek Rossiya bilan doʻstona munosabatlarni oʻrnatish istagini 

yana bir bor koʻrsatdi. Yoqubbek garchi faol savdo aloqalarni boshlash borasida dastlab jiddiy 

qarorlar qabul qilmasa-da, biroq ruslar bilan yaxshi qoʻshnichilik munosabatlariga qatʼiy amal 

qiladi. Jumladan, 1868-yil oxirida Toʻqmoq uyezdida Usmon va Qoʻychi boshchiligidagi bir 

necha qirgʻizlar ruslarga tegishli mol-mulklarini olib ketadi. General Kolpakovskiy ularni 

jazolash hamda olib ketilgan narsalarni qaytarishni Badavlatdan talab qiladi. Albatta, qirgʻizlar 

ushlanib oʻljalarni rus hukumatiga topshirishgan [3; 37-b.]. Yoqubbek Rossiya bilan faol savdo 

aloqalarini olib bordi, biroq Rossiya imperiyasi diplomatik munosabatlarni Yettishahar davlati 

bilan keng miqyosda olib borishdan voz kechdi. Buni anglab yеtgan Yoqubbek janubdagi 

qoʻshnisi inglizlar bilan aloqa oʻrnatib, oʻzining xavfsizligini har tarafdan mustahkamlamoqchi 

boʻldi. Yoqubbekning maqsadi Rossiya va Angliya oʻrtasidagi qarama-qarshiliklardan 

foydalanib, ikki yirik imperiyadan birini ittifoqchi qilib olmoqchi edi. 1868-yil oxirida uning 

safdoshi Shodi Mirzo nafaqat inglizlar, balki Turkiya bilan ham aloqa oʻrnatish maqsadida, 

Hindiston vitse-qiroli huzuriga diplomatik missiyaga boradi. 

Britaniya rasmiylari imkoniyatdan foydalanishga qaror qilishdi. Robert Shou 1868-yil 

dekabr oyida Otaliq Gʻozi hukmronligidagi Kichik Buxoro (Qoshgʻar)ga kelgan birinchi ingliz 

boʻldi. Uni juda samimiy kutib olishdi. Qoʻqonlik(Yoqubbek tarafdorlari)larning barcha ulugʻ 

zotlari uni doʻst va birodar sifatida qabul qildilar, hatto podshohlikning ikkinchi odami boʻlgan 

yorkentlik Dodxoh Muhammad Yunus ham unga juda samimiy munosabatda boʻldi. Shuni yod 

etish kerakki, R.Shou u yеrga hech qanday rasmiy maqomsiz va oddiygina ingliz sayohatchisi 

sifatida borgan boʻlsa-da, Qoshgʻarda uch oylik tanaffus vaqtida Yoqubbek uni uch marta qabul 

qilib, doʻstona suhbatlar qurdi [ 1; 215-b.]. 

Hindiston bilan Qoshgʻar oʻrtasida savdo aloqalarini rivojlantirish bahonasida inglizlar 

gʻarbiy Xitoyda ruslarga qarshi Yoqubbek boshchiligidagi kaolitsiyani shakllantirishni 

koʻzlagan edilar. Shu jihatdan Pomir va Qoshgʻardagi vaziyatni atroflicha joyida tahlil etish 

maqsadida, 1868-yil oxirida G.Geyuord Yorkend va Qoshgʻarga keladi. Hindistondagi inglizlar 

hukumati topshirigʻini bajarib, Yoqubbek bilan shaxsan uchrashishga muvaffaq boʻladi [4; 36-

b.]. 

Rossiya poytaxtida R.Shouning Qoshgʻarga kelishi haqida har xil xabarlar tarqaldi, ruslar 

inglizlar kirib kelganidan xavotirga tushdi.  

1869-yil 20-oktabrda Peterburgda harbiy vazir D.Milyutin va D.Forsaytlar oʻrtasida, 

shuningdek Osiyo departamenti direktori ishtirok etgan yigʻilishda ikkala tomon quyidagi 

qarorga kelishadi: “1) Hozirgi vaqtda haqiqatda Sheralixon hukmronlik qilayotgan hududlar 

Afgʻonistonning chegarasi sifatida tan olinadi. Oʻzining chegarasini shimolga tomon 

kengayishiga yoʻl qoʻymasligi uchun Angliya barcha choralarni tatbiq etadi. 2) Oʻz navbatida 

Rossiya Buxoro amirligining chegaralarini qoʻshni Afgʻoniston hududi hisobiga kengaytirishiga 

yoʻl qoʻymaslik uchun oʻzining taʼsiridan foydalanadi. 3) Agarda, keyinchalik, Rossiya Buxoroga 

qarshi dushmanlarcha harakat qilishga majbur boʻlsa va barcha xonlik yoki uning bir qismini 

egallab olish xohishidan qatʼiy nazar, Afgʻonistonga nisbatan bosib olish harakatlarini amalga 

oshirmaydi. Angliya esa oʻz navbatida, afgʻon podshohi oʻzining shimoliy qoʻshnilarini 

tashvishga qoʻyishiga yoʻl qo‘ymaydi”... uchrashuvda Afgʻonistondan tashqari Qoshgʻar 

muammosi ham koʻtarilgan edi. Ikkinchi xatda asosan savdo-sotiq masalalari boʻlib oʻtgan 

tortishuvlar bayon qilinadi. Yaʼni kun tartibida ingliz tovarlarini Oʻrta Osiyoga kiritish yoki 

kiritmaslik haqidagi muammo turar edi. Forsayt ingliz tovarlarini kirgizmaganligidan norozi 

boʻlib, hozirda bojxona taʼriflari boʻlmasa, vaqtinchalik taʼrif, keyinchalik, esa erkin savdoni 

yoʻlga qoʻyishni taklif etadi. Aytish mumkinki, D.Forsayt bilan boʻlgan muzokaralar Afgʻoniston 

bilan boʻlgan tortishuvlarning birinchi bosqichi boʻlib, u 1869–1873-yillargacha davom etadi. 

Peterburgdagi missiyasini yakunlagan D.Forsayt 1870-yili Qoshgʻarga yoʻl oladi. Yoqubbekning 

yaqin odamlaridan boʻlgan Mirza Ahmadning aytishicha, uning maqsadi Qoshgʻarda ingliz 

vakolatxonasini ochishdan iborat boʻlgan. Biroq Yoqubbek Urumchi xoniga yurishda boʻlganligi 

sababli, u bilan uchrashmasdan qaytib ketadi [5; 39–40-b.]. 

Koʻp oʻtmay, 1871-yilning yozida Rossiya navbatdagi olgʻa yurishini boshladi. Bu hodisa 

yuz bergan joy uzoqda ekani tufayli britaniyaliklar uch oydan keyingina xabar topdi... Qashqar 

hukmdorining bu yеrlarni bosib olishiga ishongan yoki shunday deb daʼvo qilgan Kaufman 

Rossiyaning janubiy sarhadlarini xavf ostiga qoʻyishi mumkin boʻlgan har qanday yurishning 

oldini olish maqsadida oʻz qoʻshinini u еrga yubordi… 24-iyun kuni ruslar dovonlar orqali Ili 

hududiga yurish qilib, oʻzlaridan ikki baravar koʻp qoʻshinni magʻlub etdi. Xitoyliklarga rus 

shohi qoʻshinlari Ili hududini Xitoy imperatori uchun qoʻzgʻolonchilar changalidan tortib olgani 

va u hududni Yoqubbek yoki boshqa bosqinchilardan himoya qila oladigan darajaga 

yеtmagunicha ushlab turishlarini tushuntirishdi. Xitoyliklar bu yolgʻonga chuv tushmadi va 

Gʻuljani darhol qaytarishlarini talab qildilar. Sankt-Peterburg bundan bosh tortdi va ikki 

qudratli davlat oʻrtasidagi munosabatlar juda sovuq tus ola boshladi. Pekinning koʻnglini 

qoldirishdan ortiq xavotirlanmagan rus hukumati Yoqubbek bilan uning davlatini tan olish va 

savdoga oid muzokaralarni qayta boshlashga qaror qildi. 1872-yilning bahorida ruslar bir katta 

siyosiy zobitni Yoqubbekning Qashqardagi saroyiga yubordi. U musulmon hukmdoriga 

britaniyaliklarni bu yеrlardan siqib chiqarishga majbur qiladigan maxsus imtiyozli shartlar 

bilan oʻz bozorlarini rus tovarlariga ochib berishi evaziga davlatini tan olish taklifini bildirishi 

kerak edi. Bu safargi muzokaralar muvaffaqiyatli oʻtdi yoki ruslarda shunday taassurot qoldirdi 

[6; 482–483-b.]. 

Yoqubbek 1873-yilda Turob Xoʻjani Peterburgga joʻnatadi, unga Yettishaharning 

Rossiyada tan olinishiga erishish va rus-qoshgʻar chegara chizigʻini belgilash masalasini 

muhokama qilish vazifasi yuklanadi. Lekin bu missiya ham ijobiy yakunlanmadi, yaʼni Rossiya 

doimiy muloqotini saqlab qoldi. Yoqubbek nihoyat, bir tomonlama siyosat olib borishga ahd 

qildi. 

1873-yili ingliz-hind hukumati topshirigʻi bilan D.Forsayt missiyasi Sharqiy Turkistonga 

tashrif buyuradi. Garchi elchilikni maqsadi savdo aloqalar oʻrnatishdan iborat, deb taʼkidlansa-

da, lekin ularning bosh maqsadi sifatida rus-qoshgʻar chegaralarini oʻrganish, qurol-yarogʻdan 

yordam berishga Yoqubbekni koʻndirish va shu orqali Rossiya imperiyasini Fargʻona 

vodiysidagi taʼsirini yoʻqotish koʻzlangan edi. Missiya 300 kishidan iborat boʻlib, oʻzi bilan birga 

qirolicha Viktoriya va Hindiston vitse-qiroli nomalarini ham olib kelgan edi. Garchi savdo 

aloqalarini tiklashni maqsad qilgan missiya tarkibi asosan razvedkachilar va topograflardan 

iborat boʻlgan. 1873-yili dekabrda Qoshgʻarga yеtib kelgan inglizlar bir necha marta Yoqubbek 

bilan uchrashuvlar oʻtkazadi. Natijada 1874-yili fevral oyida Angliya va Yettishahar oʻrtasida 

savdo shartnomasi imzolanadi [5; 65–66-b.]. 

Mazkur kelishuv Angliyaga mintaqada keng imkoniyatlar yaratish uchun xizmat qilar 

edi. Ular endi Gʻarbiy Xitoy ishlariga ham faol aralashishi mumkin edi. Shu bilan birga ular amir 

askarlari uchun qurol-yarogʻ va harbiy aslahalardan yordam koʻrsatdilar. Shundan keyin 

Yettishahar hukmron doiralari Rossiyaga nisbatan oʻz munosabatlarini keskinlashtirishgan, rus 

savdogarlariga sunʼiy tarzda toʻsiqlar qoʻyib, rus karvonlarini talashni boshlashgan. Shu 

vaqtning oʻzida Yoqubbek inglizlar yordami bilan Turkiya bilan yaqinlashgan. Turkiya sultoni 

Yoqubbekni “amir” deb atagan, Turkiyadan Yettishaharga harbiy yoʻriqchilar kela boshlagan [7; 

48-b.]. 

1873-yilda Yoqubbek elchisi Said Yoqubxonni aloqalarni mustahkamlash maqsadida 

Hindistonga joʻnatgandi. Said Yoqub-xon Hindiston vitse-qiroli huzuriga tashrif buyurdi, u bilan 

Yettishaharni tan olish va qurol sotib olish boʻyicha muzokaralar olib bordi, shundan soʻng u 

Turkiyaga joʻnadi, u yеrda Yoqubbek nomidan turk sultonini tan oldi. Angliya va Turkiya har 

jihatdan Yoqubbek davlatini qoʻllab-quvvatlay boshladi. 

Tez orada Britaniya hukumati xususiy firmalarga Qoshgʻarga qurol yеtkazib berishga 

rasman ruxsat berdi. D.Forsaytning Yettishaharga tashrifidan soʻng polkovnik Gardner 20 ming 

mushket bilan keldi. 1875-yilda ingliz hukumati Sharqiy Turkistonga Yorkendga joʻnatish 

uchun moʻljallangan ikki yuz quti revolver yuborish xarajatlarini oʻz zimmasiga oldi. 

Konstantinopoldagi rus elchixonasining oʻsha paytdagi xodimining soʻzlariga koʻra, “Ost-hind 

hukumati Qoshgʻarni Yoqubbek qoʻshinlarini ruslarga qarshi qurollantirish uchun ingliz 

arsenaliga aylantirishni orzu qilgan” [3; 43-b.]. 

Qanday boʻlmasin Britaniya imperiyasi Yettishahar davlatini harbiy, iqtisodiy va siyosiy 

jihatdan qoʻllab-quvvatlashga harakat qildi. Yoqubbek davlati Rossiya tomonidan bosib olinsa 

yoki Xitoy hokimiyatini qayta tiklasa, Britaniya strategik jihatdan magʻlubiyatga uchragan 

boʻlardi. Angliya Sharqiy Turkistonni Markaziy Osiyoda oʻz taʼsirini taʼminlash va Rossiya 

ustidan ustunligini saqlab qolish uchun asosiy hudud sifatida koʻrdi. U mahalliy 

hukmdorlarning qoʻllab-quvvatlashi va oʻz manfaatlari doirasini shakllantirish orqali ushbu 

mintaqada oʻsib borayotgan Rossiya ekspansiyasiga qarshi muvozanat yaratishga harakat qildi. 

Rossiya ham Hind okeaniga chiqish va Oʻrta Osiyo orqali oʻtadigan savdo yoʻllarini 

nazorat qilish uchun Sharqiy Turkistonda Angliya bilan raqobat qildi. Rossiya Xitoy bilan 

imzolangan Pekin shartnomasiga sodiqligicha qoldi va Yettishahar davlati bilan aloqalarda 

savdo bilangina cheklandi.  

Xulosa qilib aytish mumkinki, Sharqiy Turkistonda Rossiya va Angliya oʻrtasidagi 

raqobat ularning imperialistik ambitsiyalari va geosiyosiy manfaatlaridan kelib chiqqan edi. 

Ikkala kuch ham oʻz hududlarini himoya qilish va bir-birining olgʻa siljishlariga qarshi turish 

uchun mintaqada oʻz taʼsirini kengaytirishga intildi. Bu raqobat oxir-oqibat Sharqiy 

Turkistonning siyosiy dinamikasiga taʼsir qildi. 

